
Cervical Screening Wales
Sgrinio Serfigol Cymru
Y prawf taeniad serfigol mae angen ei wneud eto
Gallwch chi gael pob un o’n taflenni ni mewn print mawr, ar dâp sain ac mewn Braille. 

Pam mae angen prawf taeniad arall arna’ i?

Mae’ch prawf taeniad serfigol diweddar wedi dangos rhai mân annormaleddau. Ystyr hyn yw ei fod yn dangos ‘newidiadau ffiniol’ neu ‘ddyscariosis ysgafn’. Mae annormaleddau fel hyn i’w gweld mewn tua un o bob 20 prawf taeniad. Nid yw’n golygu bod canser arnoch chi.
Bydd y mân annormaleddau yma’n aml yn troi’n normal eto ohonyn nhw eu hunain ac mae’n ddigon diogel i chi aros a chael prawf taeniad arall mewn chwe mis. Nid yw’r annormaleddau yma’n achosi unrhyw symptomau, felly os byddwch chi’n sylwi ar unrhyw waedu neu redlif (discharge) anarferol, ewch at eich meddyg teulu i’w trafod.
Beth sydd wedi achosi’r annormaleddau?

Mae sawl achos posib. 

Efallai fod rhywfaint o lid (inflammation) yn y serfics (gwddf y groth). Weithiau gall newidiadau yn yr hormonau ymddangos fel annormaledd ysgafn.
Efallai hefyd mai camau cynnar newidiadau yn y celloedd sy’n bresennol. Dyscariosis yw’r enw ar y newidiadau yma ac nid yw’n gwbl glir beth sy’n gwneud iddo ddatblygu. Yn aml, mae’n digwydd am fod firws wedi heintio’r serfics. Y firws papiloma dynol (neu HPV) yw’r enw ar y firws yma, ac mae’n cael ei drosglwyddo yn ystod cyfathrach rywiol. Mae dros 100 o wahanol fathau o’r firws yma, ac mae rhai mathau neilltuol yn cael eu cysylltu â bron pob achos o ganser gwddf y groth. Mae bron pob menyw’n cael ei heintio â HPV ar ryw adeg o’i hoes, ond mae’r rhan fwyaf o heintiau’n diflannu heb orfod cael triniaeth. Yn aml nid yw HPV yn achosi unrhyw symptomau. Mae’n bosib i rywun fod â’r firws am flynyddoedd lawer heb wybod amdano. Ac efallai fod eich partner wedi cael ei heintio flynyddoedd lawer yn ôl, ac nid yw yntau’n gwybod amdano. 
Mae rhai menywod yn poeni y bydd cael rhyw’n gwneud y broblem yn waeth. Nid yw cyfathrach rywiol yn ei gwneud yn waeth, ac ni allwch chi drosglwyddo celloedd sydd efallai’n ddyscariotig.
Beth fydd yn digwydd os bydd fy mhrawf taeniad yn troi’n normal eto?

Fel sy’n digwydd yn aml, gallai’ch prawf taeniad droi’n normal eto ohono’i hun. Os bydd hyn yn digwydd, dylech chi gael dau brawf taeniad arall dros y 18 mis nesaf. Byddwch chi’n cael llythyron i’ch atgoffa pan mae’n bryd i chi gael y profion taeniad. Wedi hynny, byddwch chi’n mynd yn ôl i’r drefn o gael profion taeniad rheolaidd bob tair blynedd.
Beth os na fydd fy mhrawf taeniad yn troi’n normal eto ohono’i hun?

Os na fydd eich prawf taeniad yn troi’n normal eto ohono’i hun, neu os bydd yn gwaethygu, bydd angen i chi gael archwiliad arall i weld a oes angen triniaeth arnoch chi. Efallai y byddwch chi’n cael dau neu dri phrawf taeniad annormal cyn cael triniaeth, ond mae hyn yn dibynnu ar yr annormaleddau sydd i’w gweld. Fel arfer, mae triniaeth yn gwbl lwyddiannus.
Beth fyddai archwiliad arall yn ei olygu?

Colposgopi yw’r enw ar yr archwiliad. Mae colposgopi’n ffordd o archwilio’r serfics yn fwy manwl i weld a oes mannau annormal yno sydd efallai angen eu trin.
Os oes angen i chi gael colposgopi, byddwch chi’n cael llythyr a thaflen yn esbonio’r broses. Does dim angen i bawb sy’n cael colposgopi gael triniaeth.
Beth ddylwn i ei wneud os byddaf i’n sylwi ar symptomau
Os byddwch chi’n sylwi ar unrhyw un o’r rhain:

· gwaedu afreolaidd

· gwaedu anarferol

· rhedlif anarferol o’r wain

ar unrhyw adeg, trefnwch i fynd i drafod eich symptomau gyda’ch meddyg teulu hyd yn oed os cawsoch chi brawf taeniad yn ddiweddar.
Oes unrhyw beth arall y gallaf i ei wneud?

Mae celloedd annormal yn fwy cyffredin mewn pobl sy’n ysmygu. Gallwch chi wella’r posibilrwydd o weld eich prawf taeniad yn troi’n normal eto trwy roi’r gorau i ysmygu. Fel arall, y peth pwysicaf i chi ei wneud yw dod i gael prawf taeniad pan mae’n bryd i chi gael un.
Mwy o wybodaeth a chefnogaeth
Am fwy o fanylion am y cofnodion rydyn ni’n eu cadw, cysylltwch â Sgrinio Serfigol Cymru i ofyn am gopi o’n taflen ‘Sut rydyn ni’n defnyddio gwybodaeth amdanoch chi.’
Os hoffech chi gynnig unrhyw sylwadau neu gwynion, gallwch chi gysylltu â Sgrinio Serfigol Cymru i ofyn am gopi o’n taflen ‘Oes gennych chi unrhyw awgrymiadau, sylwadau neu gwynion am Sgrinio Serfigol Cymru?’
Mae’r ddwy daflen yma ar gael ar ein gwefan: www.screeningservices.org.uk/csw
Mae Sgrinio Serfigol Cymru’n cynhyrchu amryw o daflenni eraill am wahanol agweddau ar sgrinio serfigol. Maen nhw ar gael:

· Drwy’r post gan:   Y Cyfarwyddwr
Sgrinio Serfigol Cymru
18 Heol yr Eglwys Gadeiriol

Caerdydd
CF11 9LJ

· Ar ein gwefan 

Os hoffech chi ofyn unrhyw gwestiynau am y gwasanaeth:
· Holwch eich meddyg
· Cysylltwch â chlinig iechyd eich ardal
· Ewch i’n gwefan 

Ewch i Galw Iechyd Cymru ar www.nhsdirect.wales.nhs.uk neu ffoniwch ar 0845 4647

